
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՐԱԾՔՈՒՄ ՊԵՏԱԿԱՆ ԲՅՈՒՋԵԻՑ ՖԻՆԱՆՍԱՎՈՐՎՈՂ ՄԱՐՄԻՆՆԵՐԻ ԿՈՂՄԻՑ ԱՇԽԱՏԱՆՔԱՅԻՆ ՊԱՐՏԱԿԱՆՈՒԹՅՈՒՆՆԵՐԻ ԿԱՏԱՐՄԱՆ ՇՐՋԱՆԱԿՈՒՄ ԷԼԵԿՏՐՈՆԱՅԻՆ ՀԱՐԹԱԿՈՎ ՈՒՂԵՎՈՐԱՓՈԽԱԴՐՄԱՆ ԾԱՌԱՅՈՒԹՅՈՒՆՆԵՐ ՄԱՏՈՒՑՈՂ ԿԱԶՄԱԿԵՐՊՈՒԹՅՈՒՆՆԵՐԻ ԿԱՄ ԱՆՀԱՏ ՁԵՌՆԱՐԿԱՏԵՐԵՐԻ ԾԱՌԱՅՈՒԹՅՈՒՆՆԵՐԻՑ ՕԳՏՎԵԼՈՒ և ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2005 ԹՎԱԿԱՆԻ ԴԵԿՏԵՄԲԵՐԻ 29-Ի N 2335-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի ընդունման անհրաժեշտությունը և ընթացիկ իրավիճակը.
  Հարցի կարգավորման անհրաժեշտությունը բխում է Ֆինանսատնտեսական նախարարական կոմիտեի 21.01.2025թ N ԿԱ/22-2025 արձանագրության 11-րդ կետի ա) ենթակետով տրված հանձնարարականից, համաձայն որի՝ առաջարկվում է ՀՀ ֆինանսների նախարարությանը, ՀՀ վարչապետի աշխատակազմ ներկայացնել ՀՀ կառավարության 2005 թվականի դեկտեմբերի 29-ի N 2335-Ն որոշման մեջ լրացում նախատեսող նախագիծ՝ ՀՀ տարածքում ծառայողական գործուղման մեկնող աշխատողների տրանսպորտային ծախսերի վերանայման մասով, մասնավորապես, քննարկելով գործուղման մեկնած աշխատողների տրանսպորտային ծախսերը հիմնավորող փաստաթղթերի հիման վրա փոխհատուցման տարբերակը: Սակայն հաշվի առնելով ՀՀ արդարադատության նախարարության պետական փորձագիտական եզրակացությունը, ըստ որի՝ վերոնշյալ որոշման նախագծի բովանդակությունը դուրս է ՀՀ կառավարության 2005 թվականի դեկտեմբերի    29-ի N 2335-Ն որոշման N 1 հավելվածով հաստատված գործուղման մեկնած աշխատողների գործուղման ծախսերի չափերի հաշվարկման և հատուցման վճարման կարգի կարգավորման առարկայից (նկատի ունենալով «Նորմատիվ իրավական ակտերի մասին» օրենքի 9-րդ հոդվածի 1-ին մասի դրույթը, որի համաձայն՝ նորմատիվ իրավական ակտի կարգավորումը չպետք է դուրս գա իր առարկայի շրջանակներից), պետական մարմինների գործառույթներն անխափան իրականացնելու նպատակով՝ ՀՀ ֆինանսների նախարարությունը մշակել է նոր՝ «Հայաստանի Հանրապետության տարածքում պետական բյուջեից ֆինանսավորվող մարմինների կողմից աշխատանքային պարտականությունների կատարման շրջանակում էլեկտրոնային հարթակով ուղևորափոխադրման ծառայություններ մատուցող կազմակերպությունների կամ անհատ ձեռնարկատերերի ծառայություններից օգտվելու և Հայաստանի Հանրապետության կառավարության 2005 թվականի դեկտեմբերի 29-ի N 2335-Ն որոշման մեջ լրացում կատարելու մասին» ՀՀ կառավարության որոշման նախագիծը (այսուհետև՝ Նախագիծ):
  Խնդիրը առաջացել է այն հանգամանքից, երբ 2024 թվականի նոյեմբերին ավտոմեքենաները ՀՀ վարչապետի հանձնարարությամբ կրճատվել են, իսկ պետական բոլոր մարմինների համար դրանց ծախսերը պահպանվել են ՀՀ 2025 թվականի պետական բյուջեում՝ «Ընդհանուր բնույթի այլ ծառայություններ» հոդվածով: 
  Նախագծով հնարավորություն է տրվում ՀՀ տարածքում, պետական բյուջեից ֆինանսավորվող մարմինների աշխատողների կողմից աշխատանքային պարտականությունների կատարման շրջանակում, օգտվել էլեկտրոնային հարթակով ուղևորափոխադրման ծառայություններ մատուցող կազմակերպությունների կամ անձանց ծառայություններից, պետական բյուջեի՝ այդ նպատակով նախատեսված միջոցների հաշվին: 
Նախագիծը նախատեսում է նաև, որ՝ 
1. Սույն որոշման 1-ին կետում նշված նպատակով կատարվող ծախսերի համար նախատեսված գումարները շրջանառվում են համապատասխան մարմնի բանկային վճարային քարտերի միջոցով: 
2. Սույն որոշման 1-ին կետում նշված նպատակով մատուցվող ծառայությունների պայմաննները սահմանվում են համապատասխան մարմնի և էլեկտրոնային հարթակով ուղևորափոխադրման ծառայություններ մատուցող կազմակերպությունների կամ անհատ ձեռնարկատերերի միջև կնքված պայմանագրով՝ համաձայն գործող օրենսդրության: Ծառայությունից օգտվելու պայմանների վերաբերյալ կարգը, ինչպես նաև ծառայությունից օգտվելու իրավունք ունեցող մարմնի աշխատողների ցանկը հաստատվում և փոփոխվում է մարմնի գլխավոր քարտուղարի կամ աշխատակազմի ղեկավարի կամ օրենսդրությամբ նախատեսված համապատասխան պաշտոնատար անձի անհատական իրավական ակտով: Նշված ծառայությունների համար վճարումները կատարվում են համաձայն տվյալ պահին գործող սակագների: 
3. Հայաստանի Հանրապետության կառավարության 2005 թվականի դեկտեմբերի 29-ի «Գործուղման մեկնած աշխատողների գործուղման ծախսերի չափերի հաշվարկման և հատուցման վճարման կարգը, հատուցման համար կատարվող վճարումների նվազագույն և առավելագույն չափերը, օտարերկրյա պետություններ ուսման կամ ծառայության գործուղված Հայաստանի Հանրապետության պաշտպանության նախարարության համակարգի զինծառայողի և նրա ընտանիքի անդամների, օտարերկրյա պետությունում գործող դիվանագիտական ծառայության մարմին ծառայության մեկնող դիվանագետի և նրա ընտանիքի անդամների` Հայաստանի Հանրապետությունից օտարերկրյա պետություն մեկնելու կամ օտարերկրյա պետությունից Հայաստանի Հանրապետություն վերադառնալու տրանսպորտային ծախսերի, ինչպես նաև օտարերկրյա պետությունում բնակարանի համար դրամական փոխհատուցման կարգերն ու չափերը հաստատելու մասին» N 2335-Ն որոշման N 1 հավելվածի 22-րդ կետը լրացնել նոր պարբերությամբ՝ հետևյալ բովանդակությամբ. «Առանձին դեպքերում, գործող միջմարզային կամ միջպետական ավտոբուսային ծառայությունների փոխարեն, գործատուի անհատական իրավական ակտի համաձայն՝ գործուղվողը կարող է օգտվել էլեկտրոնային հարթակով ուղևորափոխադրման ծառայություններից»: 
4. ՀՀ 2018 թվականի հունիսի 15-ի «Բյուջեների կատարման կարգը հաստատելու և Հայաստանի Հանրապետության կառավարության մի շարք որոշումներ ուժը կորցրած ճանաչելու մասին» թիվ 706-Ն որոշմամբ հաստատված կարգի 58-րդ կետի կատարման պահանջով, ԲԳԿ-ների՝ սույն որոշման 1-ին կետում նշված նպատակով կատարվող ծախսերի, 2025 թվականի համար բանկային վճարային քարտերով շրջանառվող միջոցների տարեկան առավելագույն չափաքանակ է սահմանվում մարմինների կողմից կրճատված ավտոմեքենաների մասով առաջացած և «Ընդհանուր բնույթի այլ ծառայություններ» տնտեսագիտական հոդվածին վերաբաշխված գումարները: 
5. Սույն որոշման ընդունումից հետո 5-օրյա ժամկետում՝ ԲԳԿ-ները ՀՀ ֆինանսների նախարարություն են ներկայացնում սույն որոշման 5-րդ կետով նշված չափաքանակների վերաբերյալ տեղեկատվությունը: 
  Նախագծի վերաբերյալ ստացվել է կարծիքներ՝ թվով 45 պետական իշխանության մարմնից, ընդ որում՝ այդ մարմիններից 27-ը առաջարկություններ չեն ներկայացրել, իսկ մնացած 18-ի կողմից ներկայացված 30 առաջարկներից 17-ը ընդունվել են, 13-ը չեն ընդունվել, իսկ թվով 20՝ առաջարկ չպարունակող հարցադրումներին տրվել են պարզաբանումներ և բացատրություններ:
Առաջարկները հիմնականում եղել են հետևյալ բովանդակությամբ.
1) Իրավական ձևակերպումների մասով շտկումների առաջարկներ (թվով 4 առաջարկ),
2) Բովանդակային կամ մեխանիզմի փոփոխության առաջարկներ (թվով 24 առաջարկ),
3) Որոշ մարմինների կողմից իրենց գործառութային առանձնահատկություններից ելնելով տրանսպորտային փոխհատուցման՝ սկզբունքային այլ լուծում պարունակող առաջարկներ (թվով 2 առաջարկ),
4) Առաջարկ չպարունակող հարցադրումներ (թվով 20):
  Միաժամանակ, պետական իշխանության մարմինների համար այս խնդրի կարգավորման վերաբերյալ միասնական սկզբունք ձևավորելու նպատակադրումից ելնելով՝ դաշտում գործող էլեկտրոնային հարթակով ուղևորափոխադրման ծառայություններ մատուցող 3 կազմակերպությունների հետ քննարկվել և նախնական համաձայնեցվել են այն հիմնական դրույթները, որոնք՝ մեր կարծիքով, նպատակահարմար է ներառել կնքվող պայմանագրերում: Ստորև ներկայացվում են համաձայնեցված նախնական դրույթները.
1. Էլեկտրոնային հարթակում ուղևորափոխադրման  ծառայություններ մատուցող կազմակերպությունը (այսուհետ՝ Կազմակերպություն) տեղեկատվական տեխնոլոգիաների օգտագործմամբ՝ էլեկտրոնային եղանակով մատուցում է ուղևորների փոխադրման պատվերների ընդունման և փոխանցման ծառայություններ՝ գործող օրենսդրությանը համապատասխան (այսուհետ ՝ Ծառայություններ): 
2. Օգտագործելով էլեկտրոնային հարթակը՝ Կազմակերպությունը պարտավոր է իրականացված յուրաքանչյուր ուղևորության համար կազմել և ուղարկել կտրոն, համաձայն գործող օրենսդրության: 
3. Պատվիրատուին մատուցված ծառայությունների ընդհանուր արժեքը բաղկացած է՝ հասանելիության տրամադրման էլեկտրոնային հարթակի կամ Կազմակերպության Ծառայությունների արժեքից (հաշվարկվում է Պայմանագրի համաձայն) և վարորդների ծառայությունների արժեքից, որը սահմանվում է հավելվածում՝ Պատվիրատուի վարչական էջում՝ նշված սակագներին համապատասխան կամ պատվիրատուին մատուցված ծառայությունների ընդհանուր արժեքը հաշվարկում է հավելվածով նախատեսված սակագներին համապատասխան: 
4. Կազմակերպությունը ամսական ոչ ուշ, քան հաշվետու ժամանակաշրջանի ավարտից սկսած ամսվա 6-րդ օրը, Պատվիրատուին էլեկտրոնային եղանակով ներկայացնում է հաշվետու ամսվա համար Մատուցված ծառայությունների ակտը' կից Հաշվետվությամբ (ըստ Պատվիրատուի պահանջի): 
5. Կազմակերպության կողմից պատվերները ընդունվում են հետևյալ հարթակների միջոցով՝ բջջային հավելվածներ, Կազմակերպության վեբկայք (տրամադրում է պատվերը  տեղադրելու ֆունկցիոնալ հնարավորություն) և հեռախոսային օպերատորներ: 
6. Պայմանագրի համաձայն՝ Պատվիրատուի համար ստեղծված Ադմինիստրատիվ էջում արտացոլվում են Պատվիրատուի հեռախոսահամարներով կատարված բոլոր պատվերների վիճակագրությունը (պատվերի ժամը, սկզբնական հասցեն, ավարտի հասցեն, պատվերի հեռավորությունը, տևողությունը, սպասելաժամանակը, կիրառված սակագինը, հավելավճարը)՝ պատվերի ավարտից անմիջապես հետո։ 
7. Պատվիրատուի կողմից վճարման ենթակա ծառայությունների ընդհանուր  արժեքը հաշվարկվում է Պայմանագրով, ինչպես նաև ձևավորված կտրոնների և գործող սակագների վերաբերյալ վիճակագրական տվյալների հիման վրա: 
8. Պատվիրատուն կարող է կատարել նախնական երթերի ամրագրում: Կազմակերպությունը պարտավորվում է ծառայությունների մատուցման վերաբերյալ Պատվիրատուից բողոքներ ստանալու դեպքում, քննարկել այդպիսի բողոքները և օգնություն ցուցաբերել Պատվիրատուի/Հաճախորդի և Վարորդների միջև տարաձայնությունները լուծելու համար:
9. Յուրաքանչյուր Կողմ ապահովում է` մյուս Կողմից Պայմանագրով ստացված անձնական տվյալների գաղտնիությունը, անձնական տվյալների մշակման պահանջների համապատասխանությունը ՀՀ գործող օրենսդրությանը համապատասխան: 

2. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ ֆինանսների նախարարության կողմից:

3. Նախագծի ընդունման կապակցությամբ լրացուցիչ ֆինանսական միջոցների անհրաժեշտությունը և պետական բյուջեում ծախսերի և եկամուտների էական ավելացման կամ նվազեցման մասին.
Նախագծի ընդունմամբ լրացուցիչ ֆինանսական միջոցների անհրաժեշտությունը բացակայում է:

4. Կապը ռազմավարական փաստաթղթերի հետ. 
Նախագիծը առնչվում է «Հայաստանի վերափոխման ռազմավարություն 2050», «Կառավարության 2021-2026թթ. ծրագիր» /կետ 6.10/ ռազմավարական փաստաթղթի դրույթների հետ։

